
Пöчлöн керка
Чöрс

Важ ковтöм кöлуй лöскö* талун катi,
И баблöн чöрсыс ки улö мен сюри.
Сэк дум вылам пыр воис сiйö кадыс,
Кор печкöм сайын рытыс баблöн тюрис.

Гöрд джоджын чöрсыс чожа йöктiс-шургис
Да мургис кудель печкысьяслысь сьылан.
И шойччысь кань моз лöсьыдысла кургис,
Кор артмöм шöртсö быдмалiс ас вылас…

Кузь олöм чöжыс бабöн печкöм шöртыс
Ас нэм кузьтаыс, йитны кö, оз ло мöй?
А гашкö, бабöй збыльысь печкис-пöртiс
Чöрс вылас гартчысь шöртас ассьыс олöм?

Но öнi сылöн чöрсыс лои ковтöм
И мудзöм тöв моз другысь быттьö раммис.
А уджавтöгыс сiйö быттьö ловтöм,
Öд печкынысö некод нин оз сяммы.

Но чöрслöн швыргöм юрам век на кылö, 
Чус** кодкö водзö лоан кадсö нöдö
И менсьым да и йöзлысь олöм-вылöм,
И, кодлöн мыйта лоö, водзвыв тöдö.

А гашкö, тайö чöрсыс – ота ылдöс,
И Енкöлаыс бергалö сы гöгöр. 
Но кытшсö артавны оз судзсьы лыдпас,
Дай некод оз куж Енкöлаысь öтдор.

Но эм-ö кодкö Енкöласö кутысь,
Код сылысь нэмсö водзвыв аддзö-тöдö?
А гашкö, сiйö збыльысь артмис чутысь
Да помтöг содö ыджыд-ыджыд öдöн?

Дзик вермас лоны, Енкöлаыс коркö 
Друг чинас да и пöртчас кöдзыд руö.
И миянлöн му вылысь олöм торкас
Да нуас кадсö аскöдыс сьöд гуö…

Морт бöрын векджык кöлуй-эмбур кольö,
Но вöдитчысьтöг олöмныс тшöтш орö.
А бабöй йылысь öнi меным дольö
Важ чöрсыс юрам ловзьöм шурган горöн.

И менам, гашкö, коркö нучка лоас,
Но оз нин кывлы печкан чöрслысь шургöм,
А баблöн керкаö кö коркö быттьö воас,
Чöв-лöньыс сылы мöд ног воссяс-юргас.

* Лöс – чардак.
** Чус – быттьö.

Печкан
Пöчöй надзöник öшиньыс водзын печкö-печкö,
Кужысь чуньяснас кыскö кудельсьыс вöсни сунис,
Быттьö шондiсьыс тöвся ывлаыс югöр пычкö,
Медым шонтыны сиктса войтырöс кöдзыд лунас.

Тайö печканыс, кöнкö, нэм сайын кымын чужис,
Пöрысь пöчöй на сыкöд рытпуклiс пеша водзас.
Пöчлы мамсяньыс тайö печканыс коркö вуджис,
Баба рöдныслысь печкан киподсö медым видзас.

Лоптыс кадысла ёна чусмöма, быттьö öбраз,
Посни чукыръяс сайын руын моз тöдчö чужöм:
Гашкö, пöчöлöн пöчыс олöм помасьöм бöрас
Сэтчö кольччис, мед тöдны, бура-ö вужъясис кужöм.

Пöчлöн нылыс эз чужлы – некодлы видзны удж ловсö,
Дзикöдз печканыс воймис – тайкö лöс пемыдын сылас.
Но быд аддзысьлiг, сылысь кор малышта сарöгöсь лопсö,
Быттьö пöчлысь чукырöсь бан боксö киöн кыла.

ПöЧЛöН кЕркА

Потан
Рудзöг рöма потан 
дзуртан лайкан помын
катликасьö-легö, 
быттьö ветки пыж.
Потан-пыжсö кыскö 
гыяс-вояс вомöн
нэмöвöйся вöтлöн 
гумыльга кодь кытш.

Тайö вöтыс кывйöн, 
Важся пöль-пöч кывйöн
лайкан пукöд дзуртö 
кагаыслы мойд.
Тайö вöтыс тывйöн, 
кодзув сера тывйöн
Енкöласьыс öктö 
ыджыд мöвплысь войт.

Кагаыслы мöвпыс 
сьöлöм шöрöдз сöдзö,
разалö лов пасьта 
пöль-пöч кывлöн вын.
Сöмын воысь воö 
потан-пыжыс öддзö,
кытчöдз важся вöтлöн 
помöдзыс оз сын.

Джодждöра
Джодждöра пансигöн кодлыкö гöрддзасьö туй,
Став дöра вöньыс йитчöны öтувъя серö,
Быттьöкö нэмъяс пыр чукльöдлысь некымын ю
Кыöны олöм подувлысь тыдавтöм сюрöс.

Стан улын джодждöра нюжалö – визь бöрся визь,
Топöдö-содтö войвывса мусерлысь рöмсö:
Мугöмгöрд кыа да ытшкöм туруна видз,
Пожöма яг да войся енэжлысь сьöмöс.

Джодждöра эштö, и вольсасьö керка пос
Выль серакотша да гöрöдöсь векни туйöн.
Сы вывтi тувччалö кага, и олöм-ю моз
Визьяссö вуджö, быттьöкö гыяс пыр уйö.

Верстяммö морт, и джодждöра содтöг оз ов.
Тыдавтöм ордымöн водзвылас тюрö-туö.
Кытöнкö – сконъявлö, кытöнкö – кыпöдö лов,
Олöмсö мортыслысь, сунистор быттьö, нуö.

Нистан
Пöчкöд бара на шырам баляöс карта водзын,
Тэчöм вуруныс юра кымöрöн быдмö дозъяс.
Он и казявлы, кыптас сынöдас енэж соддзын.
Но ме бöр сiйöс личка-топöда дзескыд позъяс.

Тöвся асылö унмöй палялас дзижган шыысь:
Вöсни тувъяса нистан мольöдö дзугсьöм вурун,
Быттьö сьöкыда куртö вутшкöссьöм кушин вылысь
Тшöкыд пиньяса куран – тöлалöм-косьмöм турун.

Нистöм вурунсö пöчöй газетъяс вылö тэчö,
Сэсся топöдöм могысь вылысас улöс пуктö.
Сёысь видзöдла луннас, вуруныс кор нин лэччас,
Кыдзи тулыснас помтöг виччыся гаръяс туктöм.

Нистан саялас джаджйö, уджыс кор пöчлöн эштас,
Пондас артавны водзö лун-войсö ыжъяс шыртöдз.
Артмöм вурунсö керка пельöсö пöчöй вештас,
Медым шойччöдны öти чукöрын печкан пырттöдз. 

ПöЧЛöН кЕркА

Сера палич
Кадыс вöрзьöдö важас калич,
Медым лэбöдны нэмъяс вомöн,
Быттьö гранкиа сера палич
Разьö шылялöм дöра пома.

Воссьö водзвылын войтыр олöм,
Сійöс чукльöдлысь юöн нуö
Миян пöльяслöн ыджыд колöм:
Лоны вынаöн чужан муын.

Сöмын юыс тай öні ямö
Либö воргасö ассьыс вежö.
Тадз и миянлöн сямыс раммö,
Да и важыскöд мунам вежöн.

Сера паличöн öнія кадыс
Мырдöн быгыльтчö миян мывті, –
Со и рузмунö олан ладыс,
Мыджтöм чипас моз муö гывдö.

А.  Шомысова


